
胡應嘉劾尙書楊博以私憤謫給事中鄭欽御史胡維新

亦上䟽劾博考察不公狀大學士徐階郭朴與拱謂應嘉

黨護同官挾私妄奏擬旨黜之于是給事中歐陽一敬因

論敕應嘉語侵拱謂應嘉前疏臣實與謀臣才識又不及

應嘉遠甚若黜應嘉不若黜臣章下所司是日給事中辛

自修御史陳聯芳俱交章論救乃改擬應嘉調用○追贈

王守仁爲新建伯謚文成周尙文爲太傅謚武襄蔣冕爲

少師謚文定喬宇爲少傅謚莊𥳑江俊爲少保謚文莊吕

柟爲禮部尙書謚文𥳑石瑶爲少保昔謚文隱今改文介

○追奪尙書顧可學徐可成侍郎朱隆橲郭文英贈謚誥

命

二月誥贈刑部尙書鄭曉爲太子少保謚端𥳑○革大工

冒濫諸臣時徐杲等以匠役冒躐八座而內府工役以工

完爲太僕苑馬者二人布政司參議郎中員外者五人鴻

臚光祿官以百數　上心惡之至是又以內官監李芳言

之乃下吏部議革一時宂員少汰

三月內官李芳言上林苑監內官各有定秩請革妄增祗

候皁𨽾從之著爲令○給事中王治上四事一議廟典二

議朝講三議親輔四議燕居謂　先帝尊稱獻皇誠萬世

不刊之典至入廟稱宗一事在今日尤當議者盖獻帝雖

--

貴爲天子父實未嘗南而臨天下雖爲武宗叔然嘗北面

事武宗乃遂列于諸帝而居武宗之右或獻皇于心亦有

未安　先帝進獻皇于太廟而世室之祀並舉之　聖慮

淵微以待今日臣以爲獻皇祔太廟千載後不免逓遷若

祀專世廟則萬世不祧矣乞勅廷臣議以光　先帝至孝

末謂人主深居禁掖隔遠外廷左右窺伺百出或以晏飲

聲樂或以游戲騎射近則損疲精神久則妨亂政事非亮

陰所宜乞省減嗜欲一切禁止

　〈按治以同鄉士朱德𢡟性鯁直每師事之𢡟于京邸謂曰君位列諫垣　獻皇以臣子僣君　今上以亮陰逸〉

　〈豫廟祀君身關係鉅矣未可以言與治默然良久卽令代草䟽上竟不報〉

葬肅皇帝于永陵

四月重錄永樂大典書成加徐階等官階有差○修　世

宗皇帝實錄以張居正陳以勤高拱充總裁官

五月御史齊康論徐階專權蠧國倂劾李春芳聲勢相倚

有旨切責康妄言科道陳瓚歐陽一敬凌儒等交章劾康

爲高拱門生聽其指授宜置之法寺丞海瑞復言徐階憂

勤國事休休有容康乃甘心膺大摶噬善類詔降康二級

補外○尙書高儀等䟽言　我朝列聖接見輔臣燕對同

遊造膝陳悃　皇上御門條奏漸復舊規而朝著尊嚴情

禮不洽乞時召大臣各奏章䟽便殿而議納之

